Ordføraropprør: Ber eigarkommunane på Austlandet stoppe Zephyr 

Høyanger-ordførar Petter Sortland er ein av seks ordførarar som ber eigarane stoppe aktiviteten til vindkraftselskapet Zephyr i sine kommunar. Eigarane er Østfold fylkeskommune og kommunar med adresse i Buskerud og Østfold.
– Vi ber dykk som eigarar av Zephyr å pålegge selskapet å trekke seg ut av våre område og andre område i Norge der kommunane har vedteke at ein ikkje ønske r vindindustri, skriv ordførarane i Høyanger, Gulen, Hyllestad, Fjaler, Gaular og Masfjorden i brevet til kommunane som eig kraftselskapet som vil bygge ut vindkraft i sine kommunar.
Petter Sortland legg ikkje skjul på at det blir oppfatta som kontroversielt når Østfold fylkeskommune og fleire kommunar på Austlandet står som eigarar av eit selskap som bidreg til å skape store konfliktar i dei seks kommunane som vart plukka ut av NVE som gunstige med tanke på vindkraftutbygging.
Vil skape debatt på den andre sida av fjella
– Vi ventar ikkje å bli brevvenner med desse kommunane, men håpar at utspelet kan skape debatt på andre sida av fjella. Kanskje kan det også få dei til å stoppe opp og tenke på konsekvensane når selskapet dei eig lagar konfliktar mellom innbyggarar, familiar, slekt og vener, seier Sortland.
Dette blir også understreka i brevet til eigarkommunane:
– I sin iver etter å sikre inntekter for sine eigarar skapar store konfliktar i våre område. Konfliktar som oppstår som følge av vår redsel for store inngrep i urørt natur, som aldri vil kunne førast tilbake slik det ein gong var, heiter det i brevet til kommunane i Buskerud og Østfold. 

DEBATT: Høyanger-ordførar Petter Sortland håpar brevet vil få eigane til å stoppe opp og tenke seg om. Foto: Geir Ivar Ramsli 
Drammen stor eigar
Zephyr er nær 100 prosent offentleg eigd. Østfold fylkeskommune er ein stor eigar i selskapet. Det same er Drammen kommune.
Det er selskapa Østfold Energi, Vardar og Glitre energi som eig vindkraftselskapet Zephyr. I Østfold energi eig Østfold fylkeskommune 50 prosent av aksjane. I tillegg eig 13 kommunar i Østfold og Buskerud aksjar i selskapet. Størst av desse er Drammen kommune med ein eigardel på 15.87 prosent.
Drammen har like stor aksjepost i Vardar som eig 25 prosent av aksjane i Zephyr. Her er ytterlegare sju kommunar medeigarar. Glitre Energi eig dei resterande 25 prosentane i Zephyr. Her sit Drammen kommune på 50 prosent av aksjane, dei resterande 50 er eigd av Vardar, går det fram av Regnskapstall.no.
I brevet opplyser dei seks ordførarane at alle kommunestyra i alle kommunane har vedteke at dei ikkje ønsker vindindustri i områda Zephyr kartlegg. 
Ordførarane: – Uakseptabelt
– Desse vedtaka er fatta av omsyn til våre innbyggarar og våre felles naturkvalitetar. Likevel opplever vi at Zephyr ignorerer våre demokratiske vedtak, og ikkje respekterer den enkelte grunneigarar og andre brukarar av naturen vår. Dette er ein uakseptabel situasjon og vi appellerer difor no til kommunale og fylkeskommunale eigarar for å få stansa framtidig interesse for vindkraft i vår natur, skriv ordførarane i brevet.
Ordførarane har tidlegare sendt brev til olje- og energiminister Kjell-Børge Freiberg, og Petter Sortland har registrert at det har vekt engasjement på Austlandet.

– Det har gitt store medieoppslag mellom anna i Dagbladet, og vårt ønske er å skape debatt. Kan vi få eigarane til å stoppe opp og tenke seg om har vi oppnådd mykje. Eg trur det er lettare å nå fram til kommunale eigarar enn til private utanlandske aktørar, og mitt håp er at Zephyr får styringssignal, seier Petter Sortland.

